
5-4. İKİQÜTBLÜ DÜNYADAN 

VAHİD İCTİMAİ-İQTİSADİ SİSTEMƏ DOĞRU: 

TRANSFORMASİYA PROBLEMLƏRİ
Bizdə demokratik inkişaf səviyyəsinin Qərb dövlətlərindəki kimi olduğunu söyləmək sadəlövhlük olardı. Ancaq ən başlıcısı odur ki, biz bu istiqamətdə irəliləyirik, bu – bizim seçimimizdir!

İlham ƏLİYEV
Sosializmdən postindustrial cəmiyyətə – müasir kapi​talizmə keçid tarixdə misli görünməmiş, yeni bir hadisədir. İndi dünya ölkələrinin az qala dörddə biri özünün spesifik keçid dövrünü yaşayır.

Cəmiyyətin neçə min illik inkişafı ərzində çox ic​timai-iqtisadi çevrilişlər, çox tarixi keçidlər olub. Bunlardan ən möhtəşəmi və ən çox tədqiq və təhlil olunanı – yeni dövrün başlanğıcı kimi qiymət​lən​dirilən kapita​lizmə keçid​ idi. Bu hadisə cəmiyyətin təbii inki​şa​fı​nın zəruri məqamı kimi baş vermişdi.

Kapitalizmdən sosializmə keçidin isə əvvəlcə elmi-nə​zəri modeli verilmiş, sonra cəmiyyəti bu modelə uyğunlaş​dırmaq cəhdi göstərilmişdir. Bu istiqamətdə, indi qüsurlu olduğu aşkar olsa da, böyük tədqiqatlar aparılmış, mark​sizm kimi nəhəng nəzəri sistem yaradılmışdır.

Müasir dövrdə baş verən yeni keçid prosesi – bir növ kapi​ta​liz​mə qayıdış və sintetik bir cəmiyyət quruculuğu isə nə əvvəlcədən mo​delləşdirilmiş, nə də sonradan öyrənil​mişdir. Elə bil hər şey öz kortəbii axarına buraxılmış​dır. M.S.Qorbaçovun “yeni​dən​qurma” və “yeni təfəkkür” konsepsiyaları bu böyük tarixi pro​ses​ləri izah et​mək iqti​darında deyil. O öz vəzifəsindən istifadə edə​rək bu ha​di​sə​lərə yol açsa da keçid prosesinin ideoloqu səviyyəsinə qalxa bil​mə​di. Rusiyada hakim qüvvələr keçid prosesini köhnə ilə yeninin dia​lektikasına əsaslanmadan, xaricdən götürülmüş hazır mo​del​lə​rin hesabına həyata keçirdiyindən hazırda ölkə daxilində iki böyük ideoloji cəbhənin qar​şıdurması yaranmışdır. Başqa MDB ölkə​lə​rin​də də bu ke​çidin tam konseptual təhlilinə rast gəlmirik. 

Bəs Azərbaycanda necə? Tarix bizi başqa ölkələrdən fərqli ola​raq elə bir labirintə salıb və müharibə öz ağır nəticələri ilə və​ziy​yəti elə gərginləşdirib ki, bizim sı​naq-səhv metodu ilə işləməyə, büd​rəyib yenidən qalxmağa sa​dəcə imkanımız yoxdur və səla​hiy​yə​timiz çatmır. Nə yaxşı ki, atalar demişkən “dərdi verən dərmanı da verir”. Bəlkə də ən böyük faciələrlə yanaşı bu tarixi keçidin düz​gün elmi-nəzəri təhlilini vermək, keç​mişlə indinin, sosialist və ka​pitalist ictimai-iqtisadi və mədəni-mənəvi dəyərləri​nin ən op​ti​mal nisbətini müəyyənləşdirmək, Qərblə Şərq arasında tut​du​ğu​muz strateji mövqedən düzgün istifadə edə​rək bu iki dünyanın qar​şıdurması deyil, qarşılıqlı su​rətdə bir-birini tamamlamasına nail olmaq qisməti də bi​zim ölkənin taleyinə yazılıb.

Bu qismət ölkəmizin xüsusiyyətlərindən daha çox ona rəh​bər​lik edən şəxsiyyətin unikal fərdi xüsusiyyət​ləri ilə, Şərqlə Qərb ara​sında, keçmiş sosializm dünyası ilə müa​sir kapitalizm dünyası ara​sında keçid, əlaqə və vəhdət ya​ratmaq, onların hamısının ümu​mi​ləşmiş təhlilini vermək iqtidarı ilə bağlıdır.

SSRİ-nin dağılmasını biz ən çox milli rakursda – imperiyanın da​ğıl​ması, millətlərin azadlığa çıxması, müstəqil milli dövlət qu​ru​cu​luğu imkanı əldə etməsi kimi qəbul edir və bunu tarixin ge​di​şin​də bir tərəqqi məqamı kimi dərk edirik.

Lakin bu hadisə yalnız dünyanın ən böyük imperiyası​nın da​ğıl​ması deyildi, həm də dünya sosializm sisteminin dağılması idi, dün​yanın kommunizm kabusundan xilas ol​ması, böyük bir ideo​loji sistemin süqutu idi. 
Məsələ təkcə yeni dövlətlərin yaranmasında deyil, bu dövlət​lə​rin nə kimi bir inkişaf yolunu seçməsindədir. Siyasi müstəqillik əl​də etmək hələ mövcud iqtisadi münasi​bətlərdən və ideoloji təsirin bu​xovlarından azad olmaq deyil. Yenisi yaradılmadan keçmiş ideo​logiyadan sadəcə im​tina etmək isə əslində ideoloji vakuum yara​dıl​ması demək​dir. Bəs bu boşluğu nə kimi bir konsepsiya, əqidə, din, fəl​səfə doldurmalıdır?

Gözümüz SSRİ dövründəki ideoloji despotizmdən o qə​dər qorxub ki, indi ideologiya buxovlarından xilas olan kimi mütləq azadlıq iddiasına düşür, tam ideologiyasız​laşma mövqeyinə meyl edirik.

Ölkəmiz demokratik inkişaf yolunu seçmişdir. Lakin fikir plü​​ralizmi, hər partiyanın, hətta hər şəxsin öz ideyaları olması o de​mək deyil ki, dövlətin üstün tutduğu ideoloji xətt, ideya-siyasi fəa​liyyət proqramı olmamalı​dır. Bütün demokratik ölkələrdə ol​du​ğu kimi bizdə də hakim partiya – iqtidar öz iqtisadi siyasətini ye​rit​mək​lə bəra​bər, öz ideya-siyasi baxışlarını da təkmilləşdirməli, sis​tem​ləş​dir​məli və ardıcıl surətdə həyata keçirməlidir.

Bu gün biz müstəqil dövlət quruculuğunu hansı zəmində, han​​sı dövlətçilik təcrübəsi əsasında, hansı siya​si priori​tetləri, mə​də​ni-mənəvi dəyərləri rəhbər tutaraq həyata ke​çiririk? Bizim özü​nə​məx​susluğumuz, spesifika​mız nədən ibarətdir? Bu özünə​məx​​susluq döv​lət qurucu​lu​ğunda, iqtisadi və mədəni-mənəvi həya​tın təşki​lin​də necə təzahür edir?

Kommunist ideologiyasının özünü doğrultmadığı isbata ye​tən​dən sonra, sosialist ictimai-iqtisadi münasibətlərinin tədricən da​​ğı​laraq yerini bazar iqtisadiyyatına verməsi dönməz prosesə çev​ril​​dikdən sonra kapitalist cəmiyyəti az qala ideala çevrilir və vax​ti​lə onu tənqid etdiyimiz üçün az qala peşimançılıq hissi keçirir, xə​ca​lət çəkirik. Belə​liklə, özümüz də fərqinə varmadan bir qütb​dən, baş​qa bir qütbə yuvarlanırıq. Oktyabrın törətdiyi bədnam pro​ëetkult​çu​luq, burjua mədəniyyətinə nihilist münasibət, indi də so​​sialist idea​lına, sosializmin maddi və mənəvi mədəniyyə​tinə ni​hi​list mü​na​sibətlə, Qərb kultu ilə əvəz olunur. Yönümüzü kapitalist ictimai-iqtisadi münasibətlərinə tə​rəf çevirdiyimizdən əvvəllər tən​qid etdi​yimiz kapital dünyasının eybəcərlikləri indi daha gözü​mü​zə başqa rəngdə, başqa biçimdə görünür, az qala müa​sir​liyin rəmz​ləri təsirini bağışlayır.

Əqidə, mənəvi ideal özünəməxsus bir ətalətlə, ləngərlə – hər şeyi tənqidi təhlil süzgəcindən keçirməklə dəyişmək əvəzinə, birdən-birə, sıçrayışla dəyişir və ona görə də bir ifratçılığın yerini başqa ifratçılıq tutur.

Qərbdə kapitalist ictimai-iqtisadi münasibətləri təd​ricən, bö​yük bir müddət ərzində formalaşıb. Yeni dövrə ke​çid (XVI-XVIII əsr​lər) ictimai-iqtisadi həyatda bir inqi​lab olduğu kimi, mədəni-mə​nəvi həyatda, şüurlarda da bir inqilab idi. Lakin bu inqilab illə​rin deyil, əsrlərin məhsulu idi. İnsanların düşüncələri də, mənəvi me​yar​lar da, sosial ideal da iqtisadi islahatlarla bərabər gerçək hadisələrin sü​rətinə uyğun olaraq, onun bütün zənginliyini hərtərəfli surətdə əks etdirməklə formalaşıb və çox vaxt hətta onu qabaqlamağa da macal tapıb.

Kapitalizmə keçid dövründə köhnə ilə yeni yalnız is​tehsal mü​nasibətləri sahəsində yox, həm də fikir müstə​vi​sində qarşı-qar​şı​ya durmuş, təkcə müasirlik mövqeyin​dən ənənəvilik deyil, həm də ənənəvilik meyarları mövqeyin​dən müasirlik tənqidi təhlil süz​gə​cindən keçiril​mişdir. O zaman bir tərəfdən feodal üsul-ida​rə​si​nin, monarxizmin, despotizmin buxovlarından azad olan yeni cə​miy​​yət vəsf olunmuş, elmin, texnikanın, sənayenin, sahibkar​lığın, işgüzar münasibətlərin üzünə açılan qapılar milli tərəq​qinin rəmzi, işıq​lı gələcəyin müjdələri kimi təqdim olunmuşdur, digər tərəfdən də, əsil-nəcabəti, adət-ənənələri, mənəvi invariantları, hər cür əx​la​qi dəyərləri aşıb keçən, hər şeyi pul münasibətlərinə çevi​rən kapital dün​yasının ifşası, ədəbi-bədii və elmi-fəlsəfi tənqidi ve​ril​mişdir. Yəni yeni cəmiyyət yaranarkən onun üstün və naqis cə​hət​lərini əks etdirən fəlsəfi və ədəbi-bədii fi​kir də yaranmışdır.

Lakin indi bazar iqtisadiyyatı təkamül yolu ilə, icti​mai şüu​run inkişafı ilə bahəm yaranmır, hazır şəkildə xaricdən transfor​ma​siya olunur. Və bu proses çox qısa müddətdə getdiyindən əqidə, dün​yagörüşü, əxlaqi meyar​lar qanunauyğun surətdə dəyişə bilmir, mə​nə​viyyat yeni iqtisadi mühitə adaptasiya oluna bilmir, şok və​ziy​yətinə düşür. Yeni ilə köhnə arasında, ənənəviliklə müasirlik ara​sında müva​zinət pozulur. Yeninin konturları əsasən məlum ol​sa da, keçmiş bizim üçün bir növ qaranlıqdır. Yaxın keçmişdən mil​li və ideoloji mülahizələrlə biz özümüz imtina etmi​şik, uzaq keç​mişi isə özümüz üçün nəinki ictimai psixo​logiya səviyyəsində, heç nəzəri şüur səviyyəsində də bərpa edə bilməmişik.

İstər ideoloji, istərsə də iqtisadi və mədəni-mənəvi as​pekt​lər​də keçid dövrünə məxsus olan qeyri-müəyyənlik hələ tam aradan qalxmamışdır.

Hansı cəmiyyətdən hansı cəmiyyətə keçdiyimizi də​qiq bilə​rik​sə, yalnız o zaman keçid prosesini kortəbiilik​dən xilas edib məq​sədyönlü surətdə idarə etmək müm​kün olar.

İlk baxışda elə görünə bilər ki, bizim əvvəlki duru​mumuz – so​vet dövründəki ictimai-iqtisadi sistem kifayət qədər öyrə​nil​miş​dir və sosialist təsərrüfat sisteminin üstünlükləri və çatışmazlıqları yaxşı məlumdur. Lakin həqiqətdə, bizim 70 il yaşadığımız sosialist sis​temi hələ də öz obyektiv qiymətini almamış, onun əsil elmi təhlili kifayət dərəcədə verilməmişdir.

Belə ki, sovet dövründə tam birtərəfli təhlil aparıl​dığından hət​ta çatışmazlıqlar da üstünlük kimi qələmə ve​rilirdisə, indi hər şe​yə əks qütbdən yanaşılır və çox vaxt həqiqətən mövcud olmuş üs​tünlüklər də qara rəngdə təsvir olunur və ya onlardan sadəcə ola​raq bəhs edilmir.

Bəli, indi dünyanın bir çox ölkələrində keçid dövrüdür. Kim​lər üçün isə həm də qayıdış dövrüdür. Azərbaycan da bu ölkələr içərisindədir. Hansı isə böyük proseslərin tamamlandığı, hansı isə böyük proseslərin yeni başlan​dığı bir dövr. Bu dövr tariximizin artıq keçilmiş bir məqamını xatırladır. Biz irəliyə getməklə yanaşı hara isə qayıdırıq.

Əsas vəzifə bu böyük ictimai proseslərin nisbi başlanğıc və nisbi sonluq məqamlarını müəyyən etmək və bu interval daxilində gedən prosesin istiqamətini müəyyənləşdirməkdir. Hər hansı bir bütöv prosesin içərisində olduqda və ya ortasına düşdükdə ancaq hadisələrin axarına qatılmaq mümkündür. Onun istiqamə​tini müəy​yənləşdirmək, onu müqayisəli surətdə təh​lil etmək, qiymət​lən​dirmək üçün prosesdən kənara çıx​maq, ona bütöv halda bax​maq lazımdır. Bunun üçün isə hadisənin əvvəli və sonu müəyyən​ləş​dirilmə​lidir. 

Hər bir hadisə nisbi müstəqil surətdə öz sonluğuna doğru hə​rəkət edir. Yarı yolda onun səmtini dəyişmək çox çətindir. Elə bil ki, məşhur ətalət qanunu mexanikanın sərhədlərini keçərək ictimai həyatın bütün sahələrinə sirayət edir. 

Bəli, Azərbaycan müasir mərhələdə özünün keçidlər dövrünü yaşayır. Və burada biz mürəkkəb, hərtərəfli, lakin vahid bir hadi​sə​nin müxtəlif təzahürləri ilə qarşılaşsa idik, hər bir təzahürə ümu​mi mahiyyət prizmasından qiymət vermək mümkün olardı. Lakin bir deyil, onlarca, yüzlərcə nisbi müstəqil hadisələr vardır ki, onla​rın əlaqələndirilməsi, vahid məcraya salınması çox çətindir. İlk ya​xın​laşmada iqtisadi islahatların, sosial dəyişikliklərin, mədəni-mə​nə​vi sferadakı müxtəlif as-pektli proseslərin heç bir vahid qanu​na​uy​ğunluğa və daxili əlaqəyə əsaslanmayan eklektik bir sistemi ilə qar​şılaşırıq. Baş verən hadisələrin hər birinin öz səbəbi, öz hərə​kət​ve​rici qüvvələri vardır. Və onlar çox vaxt bir-biri ilə uzlaşmır, zid​diy​yət təşkil edir. 

Müxtəlif hadisələr ancaq o zaman bir bütöv ha-disənin tər​kib hissələri, şaxələri, qolları kimi ortaya çıxır ki, bütün bu hərə​kət​lər vahid bir ideyanın müxtəlif istiqamətlərdəki maddi təza​hür​ləri olsunlar. Yəni maddi dünyadakı dəyişmələr ideyanın məqsəd​yön​lü hərəkəti kimi ortaya çıxsın. Vahid ideya olmadıqda və ya onun maddi təzahürlərini nəzarətdə saxlayan iradi başlanğıc olma​dıq​da təsadüflərin xaosu yaranır. Və burada hadisələrin gedişin​dən baş açmaq istəyən adam bir yox, yüzlərlə mahiyyət axtarmalı olur. 

SSRİ dağıldıqdan sonra onun ideoloji prinsipləri də, dövlət​çi​lik sistemi də, qanunvericilik əsası da, iqtisadi əlaqələr də, elmi fəaliyyət sistemi də, artıq qərarlaşmış elm-texnika-istehsal zənciri də, kadr hazırlığı sistemi də, vahid mədəni məkan da – bir sözlə, bütün nisbi müstəqil daxili ictimai qurumlar hamısı tədricən və ya birdən-birə dağıldı. Yaranmış boşluqlar yeni bir ideoloji sistemin mütəşəkkil bir hərəkəti ilə doldurula bilmədi. Müxtəlif istiqamət​lər​dəki dağılma prosesləri ilə paralel adda-budda yeni quruculuq prosesləri başlansa da, onlar vahid ideyanın şaxələnmiş maddi tə​za​hürləri kimi ortaya çıxmadı. Əvəzində saysız-hesabsız dağılma və quruculuq proseslərinin xaotik toplusu yarandı. 

Azərbaycan da istisna olmadı. Böyük sistemdən qopub-ay​rıl​ma və köhnə sistemdən yeniyə keçid prosesi çox ağrılı keçdi. Əs​lin​də yüz mərtəbəli binanın yuxarı mərtəbəsində bir blokdan başqa blo​ka keçmək üçün eyvanlar arasında körpü atmaq və ya di​var​dan qapı açmaq əvəzinə təzədən birinci mərtəbəyə düşüb o biri blo​kun pilləkanları ilə yuxarıya qalxmaq yolu seçildi. Həm də lift​siz keçildiyindən bu yol çox uzun və çox ağrılı oldu. 

Sosializm cəmiyyətində biz inkişafın ən yüksək mərtəbəsinə çat​​masaq da, hər halda yuxarı mərtəbələrdən birində idik. Ən baş​lı​cası bu idi ki, təhsil, intellektual inkişaf səviyyəsi, təfəkkür mə​də​niy​​yəti kifayət dərəcədə yüksək idi. Texnologiyada geri qalsaq da, sə​​na​​yedə və kənd təsərrüfatında orta səviyyəli texniki təchizat və müəy​yən təşkilati sistem var idi. Ölkə istehsalın və təsərrüfatın əksər sa​​hə​lərində özünü məhsulla təmin edə bilirdi. Əhalinin alıcılıq qabi​liy​​yəti ilə məhsulun keyfiyyət səviyyəsi arasında da bir uyğunluq var idi. 

Böyük sistemin dağılması onun bütün daxili qurumlarının və elementlərinin də mütləq dağılmasını tələb etmirdi. Sadəcə ola​raq yeni miqyasa uyğun yeni təşkilati forma tapılmalı idi. Azər​bay​can ərazisində qalan maddi-texniki baza potensialı yeni iqti​sa​di münasibətlər və yeni təşkilati forma əsasında maksimum isti​fa​də olunmalı idi. Lakin 90-cı illərin əvvəllərində yenidən qurmaq ümidi ilə hər şeyi dağıtmaq taktikası iqtisadiyyatı iflic vəziyyətinə saldı. Sərhəd qapılarının taybatay açılması, xarici ölkələr​dən yaxşı qab​laş​dırılmış, gözəl etiketli keyfiyyətsiz malla​rın daxil olması kiçik istehsal müəssisələrinin yaranması və inkişafına böyük əngəl törət​di. Cücərməkdə olan yeni iqtisadiyyat xarici ölkələrin kütləvi is​teh​sa​lı və reklam mədəniyyəti ilə rəqabətə tab gətirmədi. Yüzlərlə ki​çik müəssi​sələrdən ancaq bəziləri müflisləşmədən xilas ola bildi. 

Dövlət sektoru ilə özəl sektorun yanaşı mövcudluğu korrup​si​ya üçün münbit şərait yaratdı. Bu, bazar iqtisadiyyatının əsas prin​siplərini məhdudlaşdırmaqla Azərbaycanda sağlam rəqabətin qə​​rar​laşmasına mane oldu. Yazılan qanunlar gerçək ictimai müna​si​bətlərin diktəsi ilə üzə çıxmayıb, başqa ölkələrinkindən tərcümə olun​duğuna görə onların həyata keçirilməsi ciddi çətinliklərlə üzləşdi.

Bax, Azərbaycanda iqtisadiyyatın inkişafı bu gün belə çətin bir şəraitdə həyata keçir. Düzdür, xarici investisiyaların cəlb olun​ma​sı, Azərbaycan ərazisinin nəqliyyat dəhlizi kimi istifadə olun​ma​sı, Böyük İpək Yolunun bərpa olunması istiqamətində görülən işlər, neft kontraktları və s. bu kimi böyük miqyaslı hadisələr ölkə​​mizdə iqtisadiyyatın inkişafı üçün yeni perspektivlər açır. Lakin bü​tün bu layihələr heç də asanlıqla həyata keçirilmir. İnsanların şüurunda, real ictimai həyatda və sənədlərdə, qanunvericilikdə baş verən proses​lər arasında tarazlığı saxlamaq son dərəcə çətindir.

Keçid dövrü qərarlaşmış stabil cəmiyyətlərdən fərqli ola​raq sosial ideal olmasını tələb edir. Müasir dövrdə inkişaf etmiş qərb ölkələrində cəmiyyətdə ciddi reformalar aparılmasına ehti​yac duyulmadığından sosial ideal problemi də arxa plana keç​miş, ideologi-yanı hüquq əvəz etmişdir. Yəni artıq məqsəd möv​cud cəmiyyəti təkmilləşdirməkdən, ictimai reallıqları hüquq müs​tə​visində normalaşdırmaqdan ibarətdir. 

Keçid dövründə isə vəziyyət tamamilə başqadır. Burada möv​​cud ictimai reallıq hələ arzu olunan cəmiyyət deyil. Onu dəyiş​dir​​mək, yenidən qurmaq vəzifəsi qarşıda durur. Lakin necə qur​maq, hansı istiqamətdə islahatlar aparmaq, mövcud cəmiyyətdən nələri saxlamaq, nələri dəyişmək problemi təkcə hüquq müstəvi​sin​də həll oluna bilməz. Burada mütləq ideologiya əsas rol oyna​ma​lıdır. Əv​vəlcə biz necə cəmiyyət qurmaq istədiyimizi müəyyən​ləş​​dirməliyik. İkincisi, mövcud ictimai gerçəklikdən bu arzu olu​nan səviyyəyə keçmək üçün hansı tədbirlər həyata keçirilməli oldu​ğu​nu və ən baş​lıcası bunların hansı ardıcıllıqla və hansı templə gö​rül​məsini müəy​​yənləşdirmək tələb olunur. 

Vəziyyəti mürəkkəbləşdirən bir də budur ki, keçid dövründə olan dövlət xarici gerçəklikdən, böyük dövlət​lərin təsirindən kə​nar​da qala bilmir və daxildə gedən proseslər xarici təsirlər hesa​bı​na yönünü dəyişə bilər. 

Yeni iqtisadi münasibətlərə keçid istər-istəməz elmdə, təh​sil​də, təsərrüfatın hüquqi tənzimlənməsində və s. böyük islahatlar apa​rıl​masını tələb edir. Bəzən iqtisadi münasibətlərin dəyişməsi bu və ya digər sahədə iqtisa​diyyatın iflic vəziyyətinə düşməsinə səbəb olur. İnvesti​siya siyasəti, kadr hazırlığının düzgün planlaşdırıl​ma​sı, yerli istehsalla xarici ticarətin balanslaşdırılması, milli iqtisadiy​ya​tın ehtiyaclarına uyğun elmi-texniki sistem​lərin prioritetliyinin tə​min olunması və s. bu kimi məsələ​lər olduqca geniş miqyaslı və uzun müddətli fəaliyyət proqramlarının hazırlanmasını tələb edir. 

Bir tərəfdən planlı təsərrüfatdan imtina edilməsi və azad rə​qa​​bətə, bazarın tənzimləyici roluna üstünlük verilməsi, digər tərəf​dən də bütün bu proseslərin vahid fəaliyyət proqramına, strateji in​ki​şaf konsepsiyasına uyğunlaşdırılması ilk baxışda paradoksal gö​rünsə də yeganə düzgün yoldur. Əks təqdirdə iqtisadiyyatda yaranan daxili dispraporsiya digər sahələri də xaosa sürükləyəcək​dir. 

Azadlıq və planlılıq. İnzibati idarəetmə metodlarından xilas olmuş azad iqtisadiyyat və real iqtisadi inkişafın elmi proqnozuna söykənən planlı təsərrüfat.

Təsadüfi deyildir ki, inkişaf əksliklərin vəhdətindən doğur.           

* * *

Müasir dövrdə – sosialist ictimai-iqtisadi münasibət​lərinin təd​ricən dağıldığı və bazar iqtisadiyyatının tə​ləblərinə uyğun yeni is​teh​sal münasibətlərinin hələ tam formalaşmadığı bir şəraitdə xır​da biznesə meyl güclənir, maddi istehsal isə bütün sahələrdə böh​ran keçirir.

Xarici ölkələrlə birdən-birə açılmış əlaqələr hər şeyi hazır şəkildə kənardan gətirmək meyli yaradır. Xal​qın öz yaradıcı po​tensialına inamı azalır, qurmaq, yarat​maq, inşa etmək üçün sosial-iq​ti​sadi baza olmadığından bu sahədə bədbin, nihilist psixoloji iq​lim formalaşır.

Belə bir şəraitdə elmə, texnikaya, yaradıcı əməyə, xüsu​sən mühəndis əməyinə, mütəxəssis-fəhləyə ehtiyac azalır, hə​min sahədə çalışan adamların maddi təminat və ictimai nüfuz səviyyəsi aşağı düşür.

Lakin nəzərə alınmalıdır ki, bu böhran bazar iqtisa​diyyatına keçid prosesi ilə bağlı olan müvəqqəti bir mərhə​lədir və biz qur​maq istədiyimiz yeni ictimai-iqtisadi müna​sibətləri nəzəri cəhətdən özümüz üçün nə qədər tez aydın​laşdırsaq keçid prosesini o qədər çox sürətləndirə bilə​rik və böhrandan çıxış da bir o qədər tez hə​yata keçər. Əks təqdirdə uzun müddət keçid mərhələsində qalmaq həmin vəziyyətə vərdiş yaratmaqla ondan çıxış imkan​larını daha da məhdudlaşdırır. Vəziyyəti mürəkkəbləş​dirən amillərdən biri də budur ki, kapital dünyasının tənqidi üzərində qurulmuş marksist ideologiya özünü doğrultmadığından və bütün bəlaların səbəbi ki​mi başa düşüldüyündən indi bütün səylər sosialist keçmişinin tən​qi​dinə yönəlir və kapital dünyasına tənqidi münasibəti ona hey​ran​lıq əvəz edir. Mar​ksın kapitalist dünyasının iqtisadi təhlili nə​zər​dən atıldığı kimi, Şpenqlerin Qərbin mənəvi böhranını əks etdirən tədqiqatları, Hüqonun, Balzakın kapital dünyasının iç üzünü açan romanları da, klassik sənət nümunələri də unudulur, yerini macəra və dəhşət filmlərinin qəhrəman​ları tuturlar. 

Bəziləri Avropa ilə bağlı olan hər şeyi mədəniyyət hesab edir, müasirliyi Avropa ilə ayaqlaşmaqda görürlər. Lakin bu zaman nədənsə Avropanın elmi, texnikası mad​di istehsal mədəniyyəti yaddan çıxır, Avropanı Avropa edən, onu irəlidə zənn etməyə va​dar edən əsil cəhətlər unudulur, Avropanın tərəqqisində həqiqətən iş​tirak etmiş olan, onun maddi mədəniyyətini tamamlayan mütə​rəq​qi mənəvi mə​dəniyyət nümunələri, o cümlədən, xalq musiqisi və klas​​sik musiqi unudulur və əksinə, Avropanın tənəz​zü​lünə, süqu​tu​na, mənəvi deqradasiyasına uyğun olan, onun əsil tərəqqi döv​rü​nün ənənələrinə əsaslanmayan, yandançıxma “mədəniyyət” nümu​nə​ləri, o cümlədən, əsa​sən Afrika mən​şəli bayağı musiqi, parno​qra​fik lövhələr Avropa mədə​niyyəti kimi qəbul edilir.

Kapital dünyasının ziddiyyətləri labüd surətdə mənəvi tənəz​zü​lə gətirir. Lakin Avropa böyük cidd-cəhdlə bu böh​randan xilas ol​mağa çalışır. Biz isə onu tərəqqi etdirən amillərdən xəbərsiz hal​da, onun iflas məqamını “Avropa” ilə eyniləşdiririk, özünün xilas ol​maq istədiyi və məmnu​niyyətlə bizə ixrac etdiyi bayağı mədə​niy​yət​dən ikiəlli ya​pışaraq “müasir” olmağa çalışırıq. 

Öz həqiqi üstün cəhətlərini görə bilməyən və onlara istinad etməyən, spesifik daxili potensialını işə sala bilməyən, öz tərəqqi yo​lunu tapa bilməyən xalqları inkişaf etmiş kapitalist ölkələrinin tör-töküntüləri ilə yaşamağa məhkum olan, ələbaxımlıq əhvali-ruhiyyəsindən xilas ola bilməyən bir sıra üçüncü dünya ölkələrinin aqibəti göz​ləyir. Ancaq başqasından nümunə götürməklə yaşayan​lar başqasının dalınca sürünməyə məhkumdurlar. 

Və biz ifrat qərbçiliyə yuvarlandıqca həmin mövqeyə müxa​li​fətdə duran, lakin başqa bir ifrat qütbü təm​sil edənlərin, möv​hu​mat və fanatizm səviyyəsinə endiril​miş, bayağılaşdırılmış və özgə​ləş​dirilmiş islam modelini ixrac edənlərin də dəyirmanına su tökmüş oluruq. 

Ateizm, dinsizlik insan mənəviyyatını nə dərəcədə cırlaşdı​rır​sa, təriqətçilik, ayinçilik və mövhumatçılıqla əvəz olunmuş din də bir o qədər ziyanlı və qorxulu​dur.

Əgər biz ateizm mövqeyindən uzaqlaşır və islama, bütün dün​ya dinlərinə ümumbəşəri dəyərlərin, mənəvi tərəqqinin mühüm tərkib hissəsi kimi baxırıqsa, ümu​mən mütərəqqi ha​disə olan din əvə​zinə kütlələrin mənəviyyatına psevdodin​çilik, xurafat və fana​tiz​min daxil olması təhlükəsini də görməliyik və bu sahədə dövlət sə​viy​yəsində məqsədyönlü iş aparılmalıdır. Din üçün açılan qa​pı​dan din pərdəsi al​tında mürtəce mənəvi meyllərin daxil olmasına yol vermək olmaz.

Hələ XIX əsrin axırlarında keçmiş Rusiya imperiya​sının əra​zisində, habelə bütün şərq dünyasında kapi​talizmə ilk dəfə qə​dəm qoyan, XX əsrin əvvələrində “Şərqin qa​pısı” olaraq böyük mədəni-mənəvi mərkəzə çevrilən, xura​fata və fanatizmə qarşı mü​ba​rizənin önündə gedən Bakı üstəlik sovet dövründə elm və təhsil sahə​sində böyük inki​şaf yolu keçdikdən sonra – daha yedəkdə ge​də bilməz, hər şeyi sıfırdan başlamağa məhkum ola bilməz. Ona gö​rə də dövlət dindən ayrı olsa da, dini işlər tək mollaların ixti​ya​rı​na buraxılmamalı, fəlsəfi təfəkkür​lü ziyalıla​rın potensialından is​ti​​fa​​də etməklə Azərbayca​nın öz hə​qiqi, intellektual inkişaf səviyyə​si​nə uyğun olan dini si​yasət işlənib hazırlanmalıdır. Müasir Azər​bay​can üçün məqbul olan din siyasəti dövlətin elm, təhsil və mədə​ni tərbiyə sahəsində yeritdiyi siyasətlə uzlaşdırıl​malı, vahid mədə​ni-mənəvi sistemin tərkib hissəsinə çevrilməlidir. Dinə bu cür mü​na​sibət nəinki vicdan azad​lığı ideyalarına zidd deyil, əksinə, ge​niş kütlələri ideoloji yönlü mövhu​matın təsirindən qorumaq, on​la​ra öz etiqadlarını şüurlu surətdə seçmək imkanı yaratmaqdır. 

Sərhədlər ən müasir informasiya texnikası və mət​buat vasitə​lə​ri ilə silahlanmış müxtəlif ideoloji təbliğat sistemləri üçün açılar​kən gərək vaxtında şlüzlər də qoyul​sun və tədbirlər görülsün ki, ye​ni hiss, ideya və baxışla​rın güclü axını neçə onilliklər ərzində, xey​li zəhmət he​sabına cücərmiş şitilləri yuyub aparmasın.

İstər qərbçiliklə, istər xurafat və dini təriqətçi​liklə bağlı olan yeni meyllərə münasibətdə mühafizəkar​lığın, sosial-mənəvi ətalətin müsbət rolu şübhəsizdir.

Uzun müddət ərzində qərarlaşmış yüksək intellektual inki​şaf səviyyəsindən, mədəni-mənəvi dəyərlərdən imtina edərək kə​nar​dan bizə ixrac edilən hazır mənəvi modellərin qeyd-şərtsiz qəbul edil​mə​si yolverilməz haldır.  

  Lakin hazırda ikinci meyl də müşahidə olunmaq​da​dır; köh​nə​ni ikiəlli qucaqlayaraq mühafizə etmək, o hələ tama​milə çürü​yüb dağılmamış yeniyə meydan ver​mə​mək. 

Sonuncu ən çox təhsil sahəsində özünü göstərir. Təhsil siste​mi xalqın gələcəyini şərtləndirən ən mühüm amillərdən biri olduğu üçün o, bütövlükdə dövlət nə​zarətində olmalıdır. Müstəqil Azər​bay​canın təhsil konsep​siyası Avropada və bütövlükdə dünyada gedən mütərəqqi proseslər kontekstində işlənib hazırlanmalı, mül​kiy​yət formasından asılı olmayaraq bütün təhsil müəssisələri vahid məq​sədə – bu konsepsiyanın həyata keçirilməsinə xidmət etməli​dir. Döv​lət yalnız özü maliyyələşdirdiyi təhsil müəssisələrinin de​yil, həm də özünü maliyyələşdirən təhsil müəssisələrinin fəaliy​yə​ti​nə eyni meyarlarla yanaşmalı, təhsilin səviyyəsi qoyulan tələblərə ca​vab verirsə onların inkişafına şə​rait yaratmalıdır.

Elmdə və bədii ədəbiyyatda yaranan süstlüyün səbəbləri isə baş​​qadır. Azərbaycan elmi köhnə sovet elmi sistemindən qo​pa​rıl​dıq​dan sonra doğma ölkədə – vətəndə öz köklərini ata bilmir. Çün​​ki miqyasını düzgün təsəvvür etmir, yenə əv​vəlki kimi qalmaq, əvvəlki formasını saxla​maq istəyir. Halbuki sovet elminin boyuna biçilmiş bir forma kiçik ölkənin imkan və tələblərinə uyğun gəlmir. Çünki yeni miqyas, yeni sosial-iqtisadi durum və yeni milli zəmin üçün məqbul olan elm konsepsiyası yaradıl​mayıb, zamanın tələ​binə uyğun optimal strukturlar mü​əy​yən​ləşdirilməyib. Bu sahədə hər hansı yeni təklif ki​min​sə mənafeyinə qarşı atılan daş kimi qiy​mət​ləndirilir və hər cür yaradıcı münasibət dağıdıcı kimi qələmə verilir. 

Ədəbiyyatdakı süstlüyün səbəbini isə ədəbiyyatın özündə, yazıçılarda və s. axtaranlar səhv edirlər. Bədii yaradıcı​lığın sosial idealla əlaqəsini inkar edənlər bu gün öz fəaliyyətsizliyinin səbəbini heç cür dərk edə bilmirlər. Yaranmış vəziyyət bir daha sübut edir ki, əqidədə, dünya​gö​rüşündə qeyri-müəyyənlik yarananda, fəlsəfə​də boşluq olanda ədəbiyyat da çaşıb qalır.

Bədii yaradıcılığın obyekti insandır, insan-cəmiyyət, insan-təbiət münasibətləridir. İnsana münasibət, cəmiy​yətə münasibət ay​danlışmayınca, yaşadığımız ictimai mühitin, sosial durumun məğzi mütəfəkkirlərimiz tərəfin​dən nəzəri şəkildə və dövlət xadim​lə​rimiz tərəfindən prak​tik olaraq müəyyənləşdirilməyincə ədəbiy​yat da böhran keçirməyə məh​kumdur. 

Düzdür, keçid dövründəki mövcud durumun bədii təsvi​rini vermək mümkündür. Lakin ədəbiyyat ancaq təs​virlə ki​fayətlənə bil​məz. Ədəbi ideal müəyyən olmayınca böyük sənət yarana bil​məz. Əlbəttə, biz heç də bu fikirdə deyilik ki, sənət kənara çəkilib döv​lət xadimlərini və mütəfəkkirləri gözləməlidir. Əksinə, düzgün so​sial proqno​zun verilməsi, ictimai hadisələrin mənəvi prinsiplər möv​qe​yindən qiy​mətləndirilməsi işində yazıçı hamını qabaq​laya da bilər. Ancaq, əlbəttə, hər cür yazıçı deyil, mütə​fəkkiryazıçı. Təsa​dü​fi deyil ki, keçid dövrlərində, ictimai  böhranlar və kataklizmlər şərai​tində ilk növbədə fəlsəfi yönlü ədəbiyyat yaranır. Böyük ədəbi-fəlsəfi ənənələri olan Azərbaycanda heç şübhəsiz yeni dövrün özünə layiq ədəbiy​yatı yaranacaqdır.

Keçid prosesi tarixən həmişə ağrılı, təbəddülatlı və çox mü​rək​kəb olur. Lakin nə keçmişi, nə də gələcəyi aydın dərk etmə​dik​də, hansı ictimai-iqtisadi qurumdan hansına keçdiyimiz tam mə​lum olmadıqda bu təbəddü​latlar və ağrı​lar daha çox olur. Dalğa​la​rın qoynuna atıl​mış adam nə qə​dər yaxşı üzgüçü olursa-olsun hara üzə​cəyini bilmirsə, özünü dalğaların ixtiyarına verməli olur, külə​yin səmtinin necə dəyişəcəyindən asılı olur. Bey​nəlxalq miqyasda külək böyük dövlətlərin istəyidir; özünü onların ixtiyarına bu​raxanda Vətən mənafeyini müdafiə etmək olmur.

İctimai hadisələrdə müəyyən bir mərhələdə sınaq-səhv meto​du​na yol verilsə də gec-tez bu sınaqlardan nə​ticə çıxa​raraq düzgün sosial-siyasi proqnozlar verilməli və elmi su​rətdə əsaslandırılmış fəaliyyət proqramı seçilmə​lidir.

